
ENGIADINA GLINDESDI, ILS 27 DA SETTEMBER 2010 9

Dumengia: Di d’avertüra a Susch
Festa illa Clinica Holistica Engiadina

DAD ANNETTA ZINI / ANR

■ Davo duos ons in construcziun es la
Clinica Holistica Engiadina a Susch
pronta per seis paziaints chi pati-
schan da la malatia burnout. In dumen-
gia, ils 26 settember s’haja pudü festa-
giar si’avertüra cun ün di da las portas
avertas. Passa desch pertschient dals im-
piegats in Svizra patischan dal sindrom
burnout: Els sun sfinits, han las batta-
rias vödas e suvent hana eir depressiuns.
Ils paziaints douvran sustegn e pon gua-
rir schi survegnan la dretta terapia. Quel-
la chattna davent da prosm’eivna illa Cli-
nica Holistica Engiadina a Susch. Quai
es la prüma clinica specialisada per els in
tuot Svizra. D’utuon 2008 vaiva la Cli-
nica Holistica Engiadina SA decis da
transmüdar ed ingrondir l’Hotel Rezia
immez cumün in üna clinica. Quista du-
mengia ha’la rivi pella prüma jada sias
portas ad interessents celebrond si’aver-
türa. A quista chaschun as vaivan radu-
nats indigens, politikers, meidis, impie-
gats ed il cussagl administrativ illa Clini-
ca Holistica Engiadina. Pel president dal
cussagl administrativ, Mattias Bulfoni, va
a fin ün temp interessant: «Finalmaing
vaina ragiunt nos böt. No eschan stats
capabels da metter in chommas la cli-
nica.»

Interess pella sporta
Il public interessà ha pudü examinar in
dumengia la sporta moderna da la clini-
ca. «Quai sarà l’unica jada cha no vain
muossà la Clinica Holistica Engiadina.
Cur cha’ls paziaints sun quia, nun es quai
nempe plü pussibel», ha declerà il presi-
dent. Ch’uschè üna clinica es necessaria
es evidaint: «No vain fingià survgni las

prümas reservaziuns avant co cha la cli-
nica d’eira insomma pronta per pa-
ziaints.» Ch’els nu possan però acceptar
minch’interessent. «Tanteraint vaina du-
mondas da persunas chi patischan d’ün
oter sindrom chi’d es sumagliaint a quels
dal burnout. Per sclerir quai spordschai-
na üna clinica a Turich, ingio cha pa-
ziaints as pon laschar controllar.» Previs-
sas sun otras talas clinicas. Fingià pel
mais d’october sun inscrits 10 fin 20 pa-
ziaints. Els gnaran in terapia pro la schef-
meidia da la clinica, Doris Straus. «Min-
cha paziaint survain üna terapia indivi-

duala ed adattada ad el», ha’la declerà dü-
rant seis pled festiv.

Infrastructura e lö sun ideals
In dumegnia han las visitaduras ed ils vi-
sitaduors implü pudü observar quant
moderna cha l’infrastructura da la Clini-
ca Holistica es. Las 36 stanzas e las
tschinch suitas sun grondas, cleras e
comfortablas. La sporta da terapia, chi
cumpiglia eir la componenta corporala
cun üna terapia da fitness, sport ill’aua e
perfin üna sauna, vess da guarir ils pa-
ziaints. Tuot la clinica es fabrichada suot

il listess motto – modern, cler, spazius ed
engiadinais cun sgrafits e lain da larsch e
dschember. La clinica cun sias fatschadas
gelguas es visibla fingià d’ün toc davent.
Tenor Bulfoni è’la situada in ün lö per-
fet: «Susch es ün lö da forza ed as rechat-
ta illas muntognas, quai chi voul dir chi
dà be paca tschiera. Ils bels cuntuorns da
l’Engiadina inrichan quist purtret.» Fich
important saja tenor Bulfoni però eir
l’aspet da l’anonimità immez la vallada.
Cha tuot quists aspets sajan importants
pella guariziun da paziaints chi patischan
dal sindrom burnout.

La Clinica Holistica Engiadina as rechatta immez il cumün da Susch.

San Murezzan
cun üna surpraisa

■ (anr/az) Daspö her ha il cumün da San
Murezzan ün nouv president cumünal.
La populaziun dal cumün ha elet a Sigi
Asprion sco successur da Peter Barth. El
d’eira ün dals trais candidats ufficials pel
post da president.

In dumengia, ils 26 settember ha la
populaziun da San Murezzan pudü ele-
ger ün nouv president cumünal. Peter
Barth, l’actual president dal cumün, ha
nempe stuvü demischiunar seis post cau-
sa la limitaziun dal temp d’uffizi. Il can-
didat Sigi Asprion, chi nun appartegna
ad ingün parti politic e chi nu d’eira
commember da la suprastanza, ha gua-
dagnà las elecziuns. El ha ragiunt 883
vuschs pro ün plü absolut dad 803
vuschs. Seguond es gnü Marco Biancotti
da la pcd cun 509 vuschs e terz Hubertus
Fanti da la Gruppa dals independents
cun 187 vuschs. Quists duos candidats
d’eiran fingià illa suprastanza cumünala.
Sigi Asprion es oriund da San Murezzan,
directur da l’Ospidal da Samedan, mari-
dà ed ha duos uffants.

Sigi Asprion es il nouv president cumünal
da San Murezzan. MAD

Uschè guardan oura las stanzas dals paziaints. Eir il fitness appartegna al program da terapia.

In quist restorant gnaran ils paziaints maldüsats culinaricamaing.
FOTOS A. ZINI

Mattias Bulfoni, il president dal cussagl administrativ, e Doris Straus, la chefmeidia, d’ei-
ran cuntaints chi han pudü rivir la clinica.

